
GOUVÈNÈ HOCHUL SOULIYE PLIS KE 275 MILYON REPA GRATIS KI TE SÈVI 
NAN LEKÒL YO NAN TOUT ETA A  

  
Pèmèt fanmi Nouyòk yo ekonomize jiska 450 milyon dola pa mwa sou depans 

episri yo  
  

Pwogram Manje Lekòl Inivèsèl Gouvènè Hochul la pral pote dejene ak manje midi 
bay 2.7 milyon elèv nan Nouyòk  

  
  
Pandan Semèn Nasyonal Dejene Lekòl la, Gouvènè Kathy Hochul te mete aksan sou 
lefèt ke nan sèlman sis premye mwa ane lekòl la, yo te sèvi 275 milyon repa gratis nan 
lekòl yo nan tout eta a. Gouvènè a te selebre evènman enpòtan sa a jodi a ansanm ak 
elèv ak administratè nan Albany School of Humanities.  
  
Pwogram Manje Lekòl Inivèsèl (Universal School Meals Program) Gouvènè Hochul la, 
ki te lanse pi bonè ane sa a, asire ke chak elèv nan Eta Nouyòk gen aksè a yon bon 
dejene ak manje midi nan lekòl la, sa ki kreye plis opòtinite pou elèv yo reyisi nan lekòl 
la. Lè Eta Nouyòk elimine tout egzijans finansye pou resevwa benefis sa a, li bay tout 
moun menm chan lè li retire chay la sou do fanmi yo.  
  
"Jodi a make yon gwo etap enpòtan nan ajanda abòdablite jeneral nou an, pou asire ke 
elèv Nouyòk yo pa grangou pandan yo lekòl", Gouvènè Hochul te deklare. "Elèv yo 
travay pi byen nan klas lè yo pa bezwen ap trakase tèt yo pou konnen kote pwochen 
repa yo ap soti. Nan sèlman sis mwa, yo te sèvi plis pase 275 milyon repa gratis nan 
lekòl – prèv ke Nouyòk ap pran mezi pou sipòte siksè timoun nou yo pandan l ap 
diminye depans makèt pou fanmi yo nan tout eta a."  
  
Nan sis premye mwa ane akademik la, Nouyòk genyen:  
  

 Te livre plis pase 275 milyon repa gratis bay elèv Nouyòk yo pandan ane lekòl sa 
a.  

 Te ede fanmi nan tout eta a ekonomize jiska 450 milyon dola pa mwa sou 
depans episri yo  

  



Bidjè pou ane fiskal 2026 la te gen ladan l 340 milyon dola pou manje lekòl, sa ki 
reprezante yon ogmantasyon 160 milyon dola de yon ane a yon lòt, sa ki egzije distri 
lekòl yo, lekòl piblik endepandan, ak lekòl ki pa piblik ki patisipe nan pwogram nasyonal 
dejene ak dine lekòl pou bay tout elèv yo dejene ak dine gratis kèlkeswa revni fanmi yo. 
Anba inisyativ sa a, Eta a pral peye pòsyon elèv la nan depans pou tout repa yo sèvi 
bay elèv ki poko resevwa repa gratis. Inisyativ istorik sa a elaji kalifikasyon pou 280,000 
elèv anplis ki kounye a gen aksè a manje lekòl gratis.  
  

Komisè Edikasyon Eta a, Betty A. Rosa, te deklare, "Chak elèv merite opòtinite pou 
yo aprann, grandi, epi reyisi, e sa kòmanse avèk aksè ak repa nourisan chak jou. Gras 
a patenarya nou avèk Gouvènè Hochul ansanm ak lekòl yo atravè eta a, Depatman 
Edikasyon Eta a (State Education Department) fyè pou l administre Pwogram Manje 
Lekòl Inivèsèl la, pou asire elèv yo rive nan salklas la pare pou yo konsantre epi aprann. 
Lè nou bay chak timoun dejene ak manje midi gratis, n ap sipòte byennèt elèv yo, tout 
pandan n ap soulaje fado finansye sou fanmi yo epi ranfòse kominote lekòl yo atravè 
Nouyòk."  
  
Senatè Eta Michelle Hinchey te deklare, "Travay nou pou pote Manje Lekòl Inivèsèl 
nan Nouyòk se youn nan pi gwo byen piblik nou te delivre pou elèv yo ak fanmi yo. 
Toupatou nan eta a, pwogram sa a reyisi nan konbat grangou pou timoun yo, li pèmèt 
fami yo ekonomize lajan nan depans makèt chak semèn epi li fè lekòl yo vin yon kote 
elèv yo ka konsantre sou aprantisaj ak vin timoun san estigma ni wont. Selebre 275 
milyon repa ki te sèvi jiskaprezan ane lekòl sa a se yon etap enpòtan anpil, epi mwen 
fyè dèske mwen te dirije inisyativ istorik sa a nan Sena a ansanm ak Manm Asanble 
Jessica González-Rojas, Gouvènè Hochul ak kowalisyon nou an nan tout eta a."  
  
Senatè Eta Patricia Fahy te deklare, "Lè timoun ak elèv yo grangou nan salklas nou 
yo, yo pa ka aprann. Lè administrasyon federal sa a koupe asistans manje ak benefis 
pou fanmi k ap travay yo, sa sèlman double detèminasyon nou pou finanse totalman 
repa gratis epi ki an sante pou tout elèv Nouyòk yo, kèlkeswa kòd postal la. Non sèlman 
li bon pou elèv nou yo, men li se yon sitiyasyon gayan-gayan pou kiltivatè nou yo—li ba 
yo aksè ak lekòl lokal yo epi li pèmèt yo sèvi pwodui fre ak manje yo nan lekòl nou yo. 
Mwen felisite Gouvènè Hochul ak kòlèg mwen yo paske yo finanse totalman repa lekòl 
inivèsèl nan bidjè ane sa a epi mwen espere chak elèv nan Nouyòk gen plis aksè ak 
manje fre ak nourisan."  
  
Manm Asanble Jessica Gonzalez-Rojas te deklare, "Manje Lekòl Inivèsèl la gen pou 
wè ak diyite, ekite, ak bay timoun nou yo priyorite—epi ane sa a sèlman, pwogram nan 
deja delivre plis pase 275 milyon repa gratis bay elèv yo atravè Nouyòk. Mwen fyè 
dèske mwen te patwone lejislasyon sa a epi mwen pwofondman rekonesan anvè 
Gouvènè Hochul paske li te mete l nan bidjè li a epi li te ede asire ke li vin yon reyalite. 
Reyalizasyon sa a reflete plizyè ane kolaborasyon avèk defansè dwa moun, edikatè, ak 
fanmi ki pa janm sispann goumen pou asire ke chak timoun gen sa yo bezwen pou 
reyisi. Men ak sa li sanble lè gouvènman an ap travay—li sipòte aprantisaj, li diminye 
estigmatizasyon epi li soulaje chay sou fanmi k ap travay yo. Jodi a, nou selebre yon 
viktwa politik ki pwouve ke Nouyòk ap toujou la pou timoun li yo."  



  
Manm asanble Gabriella A. Romero te deklare, "Anons jodi a ke 275 milyon repa 
gratis yo te sèvi nan lekòl atravè eta nou an depi nan kòmansman ane sa a se yon rapèl 
enteresan ak puisan sou sa ki posib lè nou bay timoun nou yo ak fanmi nou yo priyorite. 
Sa a pase jis manje. Lè chak timoun gen aksè ak repa ki bon pou sante ak nourisan, yo 
ka konsantre sou aprantisaj, grandi ak pwospere olye pou yo enkyete sou kote 
pwochen repa yo a ap soti. Avèk envestisman sa a, n ap bay timoun nou yo sipò yo 
merite pou ede yo parèt pare pou reyisi."  
  
Majistra lbany an, Doktè Dorcey Applyrs, te deklare, "Lè elèv yo gen aksè fyab ak 
repa ki bon pou sante, yo pi byen prepare pou aprann, grandi epi reyisi nan salklas la. 
Mwen rekonesan pou lidèchip Gouvènè Hochul nan fè repa lekòl inivèsèl vin yon 
reyalite pou fanmi yo atravè Nouyòk. Sèvi plis pase 275 milyon repa gratis nan premye 
mwatye ane lekòl la sèlman se yon gwo etap enpòtan, epi li reflete yon angajman pou 
sipòte alafwa elèv nou yo ak fanmi k ap travay di pou pran swen yo."  
  
Siprentandan Distri Lekòl Vil Albany an, Joseph Hochreiter, te deklare, "Nou 
rekonesan anvè Gouvènè Hochul, non sèlman pou sipò ak defans li okòmansman pou 
pwogram sa a, men tou pou efò kontinyèl li pou sansibilize moun yo epi asire ke chak 
elèv nan Nouyòk gen aksè a yon dejene ak manje midi gratis e ki bon pou sante nan 
lekòl la. Nou konnen timoun pa ka aprann lè yo grangou, epi atansyon Gouvènè a sou 
pwoblèm enpòtan sa a te yon gwo avantaj pou lekòl yo ak fanmi yo nan tout eta a."  
  
Egzekitif Konte Albany an, Daniel P. McCoy, te deklare, "Semèn Nasyonal Dejene 
Lekòl la sèvi kòm yon rapèl ke yon repa senp ka gen yon gwo enpak sou jounen yon 
timoun. Rive nan 275 milyon dejene ak manje midi gratis rive nan jis sis mwa se yon 
etap enpòtan e yon temwayaj sou enpak Pwogram Manje Lekòl Inivèsèl Gouvènè 
Hochul la. Mwen rekonesan pou lidèchip li; inisyativ sa a ap ede elèv yo reyisi tout 
pandan l ap soulaje chay sou fanmi yo epi fè eta nou an pi abòdab pou tout moun."  

